
Tórshavn, 25. oktober 2011
Viðvíkjandi uppskoti til løgtingslóg um broyting í ferðslulógini v.m.
Kommunusamskipan Føroya (KSF) hevur 13. september 2011 fingið uppskot til løgtingslóg um broyting í løgtingslóg um ferðslu til hoyringar. Hoyringsfreistin var mánadagin 17. oktober. Hetta svarið kemur nakrar dagar ov seint, men vóna vit, at tað er í lagi, tá hugsað verður um, at val er útskrivað. 
KSF hevur ikki viðmerkingar til innihaldið í lógaruppskotinum, men sær hetta sum eitt høvi til at gera vart við aðrar broytingar í ferðslulógini og aðrari lóg, sum mugu metast átroðkandi og partvíst eru elvdar av spurninginum um ATV-akførini.

Viðmerkingar í sambandi við lógaruppskotið

Ongar reglur eru í føroyskum rætti um, hvar og hvussu koyrast kann við ATV-arum. Hetta hóast jørðoyðing og erosión eru stór vandamál aðrastaðni, og oyðingin ikki kann væntast minni her í Føroyum, har tað regnar munandi meira enn í fleiri av grannalondunum.
Neyðugt verður at skipa leiðir, gøtur og ”vegir” gjøgnum náttúruna fyri at verja øki við serligari, floru og faunu, plantufrøðiligum og djórafrøðiligum margfeldni ella fornfrøðiligum, jarðfrøðiligum og siðsøguligum virðum. Neyðugt verður eisini við reglum um skelting í lendinum, so greiðar reglur eru um vekt á akførum, stødd, maskinorku o.l. Atlit mugu eisini takast til vatninnvinningarøki at forða dálking av drekkavatni, fráleikakrøv til bústaðarøki fyri at tálma ljóðdálking og reglur at forða fyri órógv av seyði, so hann ikki fer burtur av haga. Eisini verður neyðugt at taka atlit til fugl í verpingar- og reiðringartíð.
Her skal ikki verða komið nærri inn á, hvat ið eigur at verða regulerað og hvussu. Mest umráðandi er at gera vart við, at ATV-arar eiga ikki at fáa atgongd til føroysku náttúruna, uttan at ein líkinda regulering fylgir við.

Viðvíkljandi parkeringsviðurskiftum í kommununum
KSF vil eisini í sambandi við, at ætlanin nú kortini er at broyta ferðslulógina, heita á Innlendismálaráðið um at taka stig til at gera tillagingar í sambandi við parkering. Hetta ynski hevur serliga samband við, at Tórshavnar kommuna í longri tíð hevur arbeitt við ætlanum um at broyta parkeringsviðurskiftini í kommununi og eisini hevur verið á fundi við  Innlendismálaráðið um ætlanina. Kortini er líknandi áhugi eisini millum aðrar kommunur. 
Í verandi parkeringsskipan hjá Tórshavnar kommunu eru parkeringsansararnir undir dagligu leiðsluni hjá ferðslumyndugleikanum, løgregluni. Tórshavnar Kommuna stendur tó fyri fíggjarliga rakstrinum av skipanini. Kommunan er sinnað at umsita alla skipanina. Somuleiðis hevur fútin kunnað kommununa um, at fútin eisini ynskir, at kommunan og ikki ferðslumyndugleikin umsitur hesa skipan. 

Tórshavnar Kommuna ynskir eisini at seta á stovn gjaldsparkering og parkeringsgrunn. Parkeringsgrunnur er ætlaður til tað endamál, at kommunan harvið hevur møguleika at víkja frá teimum ásettu parkeringskrøvunum við tað, at kommunan kann innkrevja eitt gjald pr. parkeringspláss og bindir seg síðan til at gera eitt tilsvarandi tal av parkeringsplássum afturfyri. Líkur eitt nú umsókn um byggiloyvi ikki ásetingina um tvey parkeringspláss, kann viðkomandi umsøkjari gjalda eitt ásett gjald í nevnda grunn, so at kommunan harvið fær onnur amboð at nøkta parkeringstørvin.

Endamálið við at innføra gjaldsparkering á almennum og privatum økjum er millum annað at: 1. økja parkeringskapasitetin fyri at økja talið av møguligum handilskundum í miðbýnum, 2. at raðfesta stutttíðarparkering í miðbýnum í staðin fyri langtíðarparkering og 3. at fáa eina inntøku, sum m.a. kann gera tað møguligt at gera parkeringsanlegg á einum handisligum grundarlagi.

KSF ynskir at fáa meting frá Innlendismálaráðnum av, hvørt ráðið heldur, at heimild er innan verandi lóggávu til at stovna ein grunn til omanfyrinevnda endamál og seta í verk gjaldsparkering, herundir um kommurnar kunnu fremja hetta í einari privatari og ella almennari rakstrareind. 

Metir Innlendismálaráðið ikki, at neyðug heimild fyriliggur innan verandi lógarkarmar, heitir KSF á ráðið um taka stig til at fáa neyðugu heimildir til vega, antin sum broyting av § 58e í ferðslulógini ella á annan hátt. Tað skuldi verið lagalig løta nú, tá ferðslulógin kortini ætlast broytt, og Fútin eisini tekur undir við, at ábyrgd og heimildir hjá løgregluni á hesum øki verða fluttar kommununum.  
Vinarliga vegna Kommunusamskipan Føroya.

Gunvá við Keldu
/Bárður Larsen

Forkvinna
ráðgevi
